
GWEITHGAREDDAU GWEITHDY
Gellir defnyddio’r gweithgareddau gweithdy hyn gyda grwpiau staff i’w helpu i archwilio’r hyn rydym yn ei olygu gan ddysgu yng nghyd-destun y Cynllun Annog Dysgu.

Gallai’r ymarferion hyn gael eu defnyddio mewn sesiwn (sesiynau) ar gyfer hyd at 15 o bobl, gan weithio gyda hwylusydd – hyd at gyfanswm o 1.5 awr.

Yr hyn mae angen i chi ei baratoi:

· Torrwch y diffiniadau o ddysgu (gweler y dudalen nesaf) yn slipiau papur ar wahân, un i bob diffiniad.  Plygwch hwy a’u rhoi mewn het neu fag.

· Argraffwch ddiffiniad MLA o ddysgu neu ysgrifennwch ef ar ddalen siart troi neu sleid uwchdaflunydd.

· Paratowch gyflwyniad byr ar sut mae pobl yn dysgu.  

· Argraffwch holiadur Gweithgaredd Dulliau Dysgu.

· Llogwch ystafell sydd â chynllun eistedd hyblyg, siart troi ac uwchdaflunydd neu daflunydd digidol.

Ymarferion

1. Profiadau dysgu da a gwael (30 mun)

2. Archwilio diffiniadau o ddysgu (hyd at 40 mun)

3. Ymarfer 3 – Dulliau dysgu (20 mun)

Ymarfer 1:  Profiadau dysgu da a gwael (30 munud)

1.
Gweithiwch mewn parau neu grwpiau o dri am 10 munud (5 munud yr un):

· Beth yw’ch profiadau dysgu da a gwael?  

Dylai pob un ohonoch rannu’ch profiadau dysgu’ch hunan – da a gwael.   Gall y rhain ddod o unrhyw gyfnod yn eich bywyd a gallant fod yn gysylltiedig â sefyllfa ddysgu ffurfiol neu anffurfiol.  Rhowch enghraifft o’ch profiad eich hunan – un profiad da ac un gwael i gyfleu amrediad.

Beth wnaeth eich profiad yn gadarnhaol?   Beth wnaeth eich profiad yn negyddol?  

Beth yw nodweddion profiad dysgu da?
2.
Sesiwn lawn (10 – 15 mun):

Nawr yn eich pâr/grŵp, dewch i gasgliadau o’r trafodaethau am brofiadau da a gwael.

· I chi, beth sy’n nodweddu profiad dysgu da?

Bydd yr hwylusydd yn cofnodi’r atebion ar y siart troi.  Gofynnwch i bob unigolyn ddisgrifio’r profiad yn fras ac yna, dweud beth oedd wedi ei wneud yn dda.

Dilyn

· Pa gasgliadau syml y gallwn eu gwneud o hyn am ein gwaith mewn amgueddfeydd, archifau a llyfrgelloedd?  

· Pa negeseuon gallwn eu dysgu o hyn am y gwasanaethau a’r adnoddau a ddarparwn?

Nodyn i’r hwylusydd: - wrth i chi gasglu adborth, dylech ystyried sut mae gan bobl brofiadau dysgu gwahanol.  Oherwydd bod rhwybeth yn addas i un person, nid yw’n golygu y bydd yn gyffrous i rywun arall.  Cyfeiriwch at y ffaith ein bod ni i gyd yn dysgu mewn gwahanol ffyrdd ac er bod gennym ein hoff ddull dysgu, nid yw hwn yn sefydlog ac y gallai amrywio yn ôl hwyliau, oedran, amgylchiadau.  Dyna pam mae angen i ni feddwl am ddulliau dysgu wrth ddatblygu cyfleoedd ac amgylcheddau dysgu anffurfiol (neu ffurfiol) yn ein llefydd.

Dylech annog pobl i lwytho i lawr y gweithgaredd Darganfod beth yw’ch dull dysgu o’r adran Sut rydyn ni’n diffinio dysgu ar wefan Annog Dysgu er mwyn iddynt wneud gwiriad byr o’u dulliau dysgu. Mae’r arf hwn hefyd ar gael ar y wefan fel arolwg ar-lein.

Ymarfer 2:  Archwilio diffiniadau o ddysgu (25 – 40 munud)
Gwahoddwch bob aelod grŵp i ddewis datganiad am ddysgu o’r het. (Gweler y datganiadau dysgu ar y tudalennau nesaf)

Mewn parau, treuliwch 5 munud yn siarad â’ch gilydd am y diffiniadau hyn.  Ydynt yn cytuno neu’n anghytuno?  Pa syniadau y mae hyn yn eu codi iddynt?

Dewch ynghyd eto fel grŵp.

Nodyn i’r hwylusydd:

· Dewiswch hyd at dri phâr i gyflwyno unrhyw bwyntiau a gododd yn ystod eu trafodaeth, yn dibynnu ar amser

· Gwahoddwch gyfraniadau eraill

· Yna cyflwynwch ddiffiniad yr Adnodd o ddysgu.

Yn ôl y diffiniad hwn, gofynnwch i’r grŵp ystyried:

· Pa dystiolaeth sydd gennym o bobl yn dysgu yn ein hamgueddfa, ein harchif neu’n llyfrgell?

· Beth rydych yn ei weld fel tystiolaeth o ddysgu?

· Pa bethau gwahanol y mae defnyddwyr yn eu gwneud sydd, mae’n debyg, yn eu helpu i ddysgu yn ôl eich profiad?

Mae dysgwyr yn llunio ystyr ar eu telerau eu hunain ni waeth beth fydd athrawon yn ei wneud, Richardson 
Mae ‘dysgu’ yn golygu’r gallu i wneud rhywbeth nad oedd rhywun yn gallu ei wneud o’r blaen. Gan hynny mae ‘dysgu’ yn arwain at ‘newid’, Sotto 
Mae dysgu, fwy neu lai, yn newid parhaol sy’n digwydd mewn ymddygiad o ganlyniad i brofiad, Jarvis

Nid yw dysgu go iawn ond yn digwydd pan roddir gwybodaeth i ni. Dysgu yw’r hyn sy’n digwydd pan sylweddolwn nad ydym yn gwybod rhywbeth rydym yn ei ystyried sy’n werth ei wybod, rydym yn cael rhyw reddf amdano ac yn profi’r reddf honno, Sotto
Oni bai bod y dasg yn un syml iawn, nid yw’n bosibl ei meistroli drwy ddysgu un ffaith ar ôl y llall ar eich cof. Rhaid dysgu sut mae’r holl beth yn gwneud synnwyr – rhaid gweld y patrwm, Sotto
Mae ein dysgu mwyaf grymus yn digwydd ar ôl cael profiad addas, a phan fyddwn yn gallu myfyrio’n ymwybodol ar y profiad hwnnw. Mae’r fath gydadwaith yn rhoi modd i ni weld y profiad o amryw gyfeiriadau, ei ymarfer ar gyfer gweithred newydd, ei gadw ar bapur, neu ei gyfleu i bobl eraill, Sotto
Gan fod dysgu’n gweddnewid yr hyn yr ydym a’r hyn y gallwn ei wneud, profiad o hunaniaeth ydyw, Wenger
Mae dimensiwn cymdeithasol i ddysgu – rydym yn dysgu ochr yn ochr â phobl eraill, ym mhob un o’n perthnasau cymdeithasol, Jarvis
Er bod prosesau dysgu’n gyffredinol, mae’r hyn a ddysgwn a’r ffyrdd y dysgwn hwy wedi’u dylanwadu’n gryf gan nodweddion cymdeithasol megis rhyw ac ethnigrwydd, Jarvis
Yn ei hanfod mae dysgu oedolion yn hunangynlluniedig neu’n hunangyfeiriedig. Rôl addysgwyr oedolion yw hwyluso dysgu hunangyfeiriedig, myfyriol ac allweddol ar ran dysgwyr unigol. Mae addysg ryddfrydol oedolion yn seiliedig ar gysyniadau o hunanbenderfynu, hunansylweddoli a hunanweddnewid, Jarvis
Mae dysgu yn rhan o fywyd. Nid yw dysgu ond yn rhywbeth a wnawn weithiau, mewn llefydd arbennig neu yn ystod cyfnodau penodedig o’n bywydau. Mae’n rhan o’n natur ni, Claxton
Mae dysgu yn weithgaredd ar gyfer pobl ifanc, Claxton
Mae dysgu yn broses wybyddol resymol, ac mae bod yn emosiynol yn arwydd nad yw’r broses ddysgu yn digwydd ‘yn iawn’, Claxton
Mae creadigrwydd yn bosibl ym mhob maes o weithgarwch dynol, gan gynnwys y celfyddydau, y gwyddorau, yn y gwaith ac wrth chwarae ac ym mhob maes arall o fywyd beunyddiol. Mae gan bawb allu creadigol ac mae gan bob un ohonom allu gwahanol. Pan fydd unigolion yn canfod eu cryfderau creadigol, gall gael effaith anferth ar hunan-barch ac ar gyflawniad cyffredinol, NACCCE

Ceir amrywiol lefelau o wybod. Mae’r ffurf gryfa o wybod i’w gweld pan fyddwn wedi cael profiad addas o rywbeth. Mae’r math hwn o wybod wedi’i godio y tu mewn i ni mewn ffurf reddfol, gywasgedig, fyw, ddistaw, ac mae’n rhan o’n strwythur meddyliol cyflawn. Gyda pheth ymdrech, weithiau gallwn wneud y math hwn o wybodaeth yn ymwybodol a meddwl amdano mewn geiriau, Sotto.
Bwriad dysgu yw creu ystyr, profiad ystyrlon o’r byd, Wenger 

Mae dysgu yn rhywbeth rydych yn ei wneud pan nad ydych yn gwybod beth i’w wneud, Claxton

Heddiw, credir bod dysgu yn ehangu ac yn cyfnerthu’r hyn a wyddys eisoes, Falk and Dierking.

Ymarfer 3: Dulliau dysgu (20 munud)

Llwythwch i lawr a dosbarthu’r gweithgaredd Darganfod beth yw’ch dull dysgu o’r adran Sut rydyn ni’n diffinio dysgu ar y wefan.  Gwahoddwch bob un yn y grŵp i’w gwblhau.

I bob unigolyn - nodwch eich tri hoff ddull dysgu.  Gwiriwch hyn gyda’r unigolyn sy’n eistedd wrth eich ochr.  Oes unrhyw beth sy’n eich synnu neu ydy hyn yn cadarnhau’r hyn y byddech wedi ei feddwl?

Siaradwch yn gryno am wahanol ddulliau dysgu, gan gysylltu hyn â’r ymarfer cyntaf a’ch profiadau.

Hwylusydd:  Dylech roi cyflwyniad byr am ddulliau dysgu, gan ddefnyddio’r ffeil i’w llwytho i lawr Meddwl cyfredol – dulliau dysgu ac agweddau dysgu eraill.

Gofynnwch i bobl ystyried:

· Beth gallai hyn olygu i chi o ran eich datblygiad eich hunan?

Dewch ynghyd eto fel grŵp:

· Pa ddewisiadau neu ddulliau dysgu rydych yn arsylwi arnynt wrth wylio defnyddwyr?

